
«П. Чайковскийлэн 
дор палъёсаз» лите-
ратурая фестиваль 
чотын Йӧскалык 
библиотекаын ортчиз 
Удмуртиысь калык 
писательлэн Вячеслав 
Ар-Сергилэн Бакуын 
азербайджан кылын 
потэм «Sonuncu hǝrbi 
ǝmr» («Берпуметӥ 
команда» книгаеныз 
(18+) тодматскон уж-
рад.

Вячеслав Ар-Сергилэн 
выль бичетэз азербайджан 
лыдӟисез тодматэ туала уд-
мурт литератураен, чебер 
инкуазен, вашкала сям-
йылолъёсын.

Ужрадлы шулдыр кут-
скон сётӥз фольклор кыр-
ӟанъя но эктонъя «Айкай» 
театр. Удмуртъёслэн но 
азер байджанъёслэн эшъ ясь-
конзы, литература, чеберлы-
ко кыл сярысь ве раськизы 
культурая министр Влади-
мир Соловьёв, Йӧс калык 
библиотекалэн кивалтӥсез 
Татьяна Тенсина, шаерысь-
тымы азербай джанъёслэн 
«Достлуг» огазеяськонзы-
лэн кивалтӥсез Зульфигар 

Рагим  оглы Мирзаев, то-
досчиос-литературоведъёс 
Татьяна Зайцева но Алек-
сандр Шкляев, кылбурчи 
Сергей Жилин но «Кенеш» 
журналлэн валтӥсь редак-
торез Анастасия Шумилова.

В. Ар-Сергиен котькудӥз 
пумиськон тунсыко ортче. 
Таяз но Вячеслав Виталье-
вич паймытӥз Кавказэ вуы-
лэмъёсыз сярысь яркыт тодэ 
ваёнъёсыныз но, азербайд-
жан кылын шалтыр верась-
кеменыз но.

— Нырысь ик мыным 
Азербайджанэз возьматӥз 
та кунлэн калык кылбур-
чиез Сабир Рустамханлы, 
отысь парламентлэн де-
путатэз. Со ӧтемъя мон 
кӧня ке пол вуылӥ Азер-
байджанэ, лыдӟисьёсын 
творческой пумиськонъ-
ёсы пыриськылӥ, дышет-
скись егитъёслы лекциос 
лыд ӟылӥ, — вера Вячеслав 
Ар-Серги. — Нош Якутиын 
мыным тодматскыны шуд 
усиз мукетыныз азербайд-
жан гожъяськисен — лите-
ратураысь но культураысь 
тодмо продюсерен Акбер 
Гошалыен. Со ик ӵектӥз Ба-
куын книгаме поттыны.

Акбер Гошалы берык-
тон уже кыскиз Бакуысь 
6 муртэ. Соос 10 веросъ-
ёсме азербайджан кылэ 
берыктӥзы. Та берыктӥсьёс 
пӧлын вал тодмо азербайд-
жан гожъяськись, тюрколог, 
али Санкт-Петербургысь 
кун университетын турок 
но азербайджан кылъёслы 
дышетӥсь Шахназ Камаль. Со 
ужаз «Ышиз Падыш» веросэ 
бордын. Та тодосчиен син-
мысь синме адскыны кылдӥз 
«П. Чайковскийлэн дор палъ-
ёсаз» фестивальын. Отчыозь 
ми трос вераськылӥм теле-
фон но Интернет пыр. Шах-
наз Камаль — синмаськымон 
берыктӥсь, вылаз ик, со туж 
ӝикыт адями, туж вала юмо-
рез но дуннеысь литерату-
ралэсь кудпала бергамзэ. 
Тау солы веросме берыктэ-
мез но Ижкарамы вуылэмез 
понна.

Вераны кулэ, В. Ар-
Сергилэн гожъямъёсыз азер-
байджан кылын азьло но 
потазы вал журналъёсазы, 
но нимаз книгаен печат-
ласькизы туэ гинэ. Та би-
четлы азькылъёс гожтӥзы 
туала азербайджан лите-
ратураысь тодмо усточиос 

Умуд  Рахимоглу, Акбер Го-
шалы но Хэялэ Заррабгызы. 
Тодосчи, востоковед, кылысь 
кылэ берыктӥсь Шахназ Ка-
маль верамъя, солы уката но 
матын потӥллям Удмурти-
ысь калык писательлэн гурт 
улонэн герӟаськем веросъё-
сыз.

— Мон азьланяз но одно 
ик берыктыло на азербайд-
жан кыламы тӥлесьтыд 
гожъямъёстэс. Тӥляд веросъ-
ёсады кылемын пичи дырды. 
Со ик мусо но, дуно но луэ, — 
шуиз Шахназ Камаль, Вячес-
лав Ар-Сергилы вазиськыса.

Таӵе пумиськонъёс но 
литература сярысь верась-
конъёс лыдӟисьёслы гинэ 
ӧвӧл, туж кулэ асьсэлы писа-
тельёслы но. Соос юртто ав-
торъёслы асьсэды дунъяны, 
лыдӟисьёслэсь мылкыдъёс-
сэс-малпанъёссэс тодыны, 
выль ужъёс борды кутскыны.

— Мынам гожъямъёсы 
берыктылэмын ог 80 кылъ-
ёсы, нош нимаз книгаосын 
потылэмын Чехиын, Черно-
гориын, Беларусьын, Эсто-
ниын но Венгриын. Таре соос 
борды ватсаськиз Азербайд-
жан. Али мылкыды но  ужа-
но кадь. Ӝӧк вылам туж трос 

люкаськизы ни йылсамтэ 
гожъямъёсы: веросъёс, по-
вестьёс, романъёс, статьяос, 
кылбуръёс. Соосты пумозя-
зы вуттылоно вал. Удмурт но 
ӟуч кылъёсын. Нош таӵе ли-
тературной ӝытъёс мыным 
лул лэзён кадь, чырым карем 
кадь луо. Татын улонэдлэн 
пичияк гинэ ке но вырйылаз 
тубиськод но, йырдэ кечыръ-
яса, котырак учкиськод кадь, 
сюресэд шонер ик-а меда 
шуыса. Пӧртэм сямен луылэ: 
шонер но, шонертэм но со 
сюрес.

Нош берыктэмъёс ся-
рысь ке, мон тодэмъя, али 
выль кылбур бичетме да-
сяло Турциын. Тросэз кы-
лысь кылэ берыктӥсьёс ва-
зисько мыным Москваысь 
газет-журналъёсын потэм 
произведениосме адӟемзы-
лыдӟемзы бере — тӥни озьы 
соос монэ шедьто, шӧдо 
мылкыдме. Литература дун-
немылы  мынам рос-прос 
вераме потэ: тани ми — уд-
муртъёс. Ми вань, ми ӵуказе 
но луомы, — шуэ Вячеслав 
Ар-Серги.

________

Галина СЕМЁНОВА

Литературая фестиваль

«Ми ӵуказе но луомы»

«Кенеш» журналлэн валтӥсь редакторез Анастасия Шумилова:
_______
— «Sonuncu hǝrbi ǝmr» бичетлы «Берпуметӥ команда» верос-
лэн нимыз сётэмын. Та верос Быдӟым ож пыр ортчем удмурт 
воргоронлэн нимыныз гожтэмын. Войнае шедем котькуд адя-
ми, солэн ӵыжы-выжыосыз но витё ожлэсь пумзэ возьматӥсь 
берпуметӥ командаез. Ужрадын тросэз оскыса веразы: ожлэн 
быремез сярысь берпуметӥ команда дунне вылын пыраклы мед 
чузъяськысал ини.

Удмуртиысь калык писательлэн Вечеслав Ар-Сергилэн книгаез
потӥз азербайджан кылын.

Санкт-Петербургысь кун университетысь тодосчи Шахназ Камаль
Вячеслав Ар-Сергилэсь вероссэ азербайджан кылэ берыктӥз.

«Вордскем кыл» журналлэн валтӥсь редакторез 
Андрей Клементьев:
________
— Удмурт литератураын но «Sonuncu hǝrbi ǝmr» луэ 
нырысетӥез книга, кудиз потӥз Кавказын. Со удмурт дунне-
ез мукет кылъёс пыр паськытатонын эшшо одӥгез бадӟым 
вамыш: бичет сярысь али трос верасько Азербайджанын но 
Иранын. Та учырез удмурт литературамы понна вормон 
шуыны луоз.

